
   Тăван хула

   Макар Хури | Сăвă

   Ирхине Атăл тăрăх килетĕп.

Шупашкар курăнмасть-и тесе,

Пăрахут сăмсине, айккине те

Эп тухатăп, пăхап тинкерсе.



Катара сирĕлен тĕтре витĕр

Шупашкар шуралать, çуталать.

Чун-чĕре çунатланчĕ-çке питĕ,

Ĕмĕтĕм туртăнать унталла.



Канлĕ ыйăхĕнчен вăратасшăн

Заводсем янратсан хулана,

Хам анне чĕннĕ евĕр йăвашшăн

Çавă çеç ачашлать хăлхана.



Эх, хуламçăм, мĕнле саламлам-ши!

— Эс вĕрентрĕн мана çамрăк чух,

Эс ӳстертĕн, çын турăн та, — саншăн

Тав тума та сăмах çитес çук.



Пăрахут çывхарать. Ак илтетпĕр,

Кĕр-кĕрлет те шавлать шур хула;

Çак шăв-шав хам анне сасси евĕр

Туйăнать те — ман кăмăл тулать.

  